
Maddi Barber Visions du Réel zinema 
jaialdi suitzarrean lehiatuko da 
Egilea Erredakzioa|12 martxoa, 2020 

Maddi Barber zinegile lakabearra Visions du Réel zinema jaialdian izango 

da, Urpean lurra (2019) lana defendatzen. Izan ere, Nyon hirian (Suitza) 

apirilaren 24tik maiatzaren 2ra bitartean egingo duten hitzorduan 

lehiatzeko hautatu dute. Film laburraren nazioarteko estreinaldia izango da. 

Visions du Réel zinema jaialdiak zinegile 

berriei beraien proiektuak erakusteko 

aukera ematen die 1969az geroztik, eta 

zinema dokumentala du oinarri. Zinemaldi 

suitzarreko Compétition Internationale 

Moyens & Courts Métrages atalean, hau 

da, nazioarteko film laburrak eta iraupenez 

luzeak izatera iristen ez diren bitartekoak 

jasotzen dituen sailean lehiatuko da Barber, 

besteak beste, Estiu 1993 (2017) pelikula 

zuzendu zuen Carla Simonekin batera. 

Duela ia bi hamarkada, Itoizko urtegiaren 

eraikuntzak Nafarroako Pirinioetako 

maldetako zazpi herri eta hiru erreserba 

natural urperatu zituela abiapuntu duen 

ekoizpena da Urpean lurra, zuzendari 

nafarrak 67. Donostia Zinemaldiko Zabaltegi – Tabakalera sailean aurkeztu 

zuena. Herritarren ametsak, talde ekologisten borroka jasotzen duten artxiboko 

irudiak eta egungo paisaia urperatuen sekuentziak tartekatuko ditu, eta aurreko 

urtean estreinatutako 592 metroz goiti (2018) film laburrarekin lotura zuzena du. 

